
1. Իրավական ակտի անհրաժեշտությունը.
 Վերջին երկու տարիների ընթացքում էապես աճել է Կառավարությանը ենթակա բոլոր 6 տեսչական մարմինների աշխատանքային ծանրաբեռնվածությունը, այդ թվում ստուգումների, վերահսկողական այլ գործողությունների քանակը և ուղղությունները: Միաժամանակ, փաստացի 2018թ. ձևավորված տեսչական մարմինները դեռևս ոչ ամբողջապես են համալրված պատշաճ գործունեության համար նվազագույն անհրաժեշտ  նյութական միջոցներով: 

1. Ընթացիկ իրավիճակը և խնդիրները.
 Մինչև 2018 թվականը տեսչական մարմինները տարբեր կարգավիճակներով գործել են նախարարությունների և կոմիտեների կազմում՝ օգտագործելով վերջիններիս գույքը և մյուս նյութական միջոցները: Առանձին պետական մարմիններ դառնալուց հետո այլ պետական մարմիններից տեսչական մարմիններին է փոխանցվել անհրաժեշտ գույքի միայն մի մասը՝ հանգեցնելով մի իրավիճակի, երբ տեսչական մարմիններն ապահովված չէին նույնիսկ անհրաժեշտ համակարգիչների, գրասենյակային և այլ գույքի համակազմերով: Որոշում է կայացվել 2-3 տարիների ընթացքում տվյալ խնդիրը լուծել՝ յուրաքանչյուր տարի ձեռք բերելով էական քանակի գույք:  2019թ. մեկնարկած և այդ տարի հաջողությամբ իրականացված գործընթացը փաստացի կանգ է առել 2020 թվականին՝ երկրում ստեղծված իրավիճակով պայմանավորված: Նույն իրավիճակից ելնելով 2021 թվականի պետական բյուջեում խնդրի լուծման համար ևս նախատեսված չեն եղել բավարար միջոցներ: 
Միաժամանակ, գործընթացի դադարեցմանը զուգընթաց, որոշ տեսչական մարմինների դեպքում ոչ բավարար քանակի գույքի տիրապետման խնդիրն առավել սրվել է նոր լիազորություններով և/կամ այդ լիազորություններով պայմանավորված հաստիքների ավելացմամբ: Ասյպես, Առողջապահական և աշխատանքի տեսչական մարմնի հաստիքների թիվն ավելացվել է 60-ով՝ պայմանավորված աշխատանքային իրավունքի պահպանման նկատմամբ վերահսկողության իրականացման լիազորության սահմանմամբ: 
Բնապահպանության և ընդերքի տեսչական մարմինը վերջին ամիսներին էականորեն ավելացրել է վերահսկողության ինտենսիվությունը բուսական, կենդանական աշխարհի պահպանման, հանքարդյունաբերական, ջրային օրենսդրության պահպանման ուղղություններով՝ հաշվի առնելով նաև օրենքով սահմանված նոր գործիքակազմը: 
Շուկայի վերահսկողության տեսչական մարմնի հաստիքների թիվը ևս ավելացել է 20-ով՝ հիմանկանում պայմանավորված արտադրական կանեփի ոլորտում պատշաճ վերահսկողության իրականացնելու անհրաժեշտությմաբ: Առկա են նաև օրենքով սահմանված այլ կարգավորումներ, որոնց կիրարկման ապահովումը ենթադրում է նոր նյութական միջոցների տիրապետում: 
2022թ. Քաղաքաշինության, տեխնիկական և հրդեհային անվտանգության տեսչական մարմնի կողմից իրականացվելու է սահմանային վերահսկողություն, որին ներգրավված են լինելու 32 նոր աշխատակիցներ:
Կրթության տեսչական մարմնի, ինչպես նաև Սննդամթերքի անվտանգության տեսչական մարմնի պարագայում առկա ռեսուրսները բավարար չեն աշխատակիցներին բավարար աշխատանքային միջավայրի ապահովման և պատշաճ վերահսկողության իրականացման համար:
Բոլոր տեսչական մարմիններում առկա է նաև նոր տեխնոլոգիաների կիրառման ոչ ցանկալի մակարդակ, ուստի և անհրաժեշտ է թարմացնել դրանց համակարգչային, ցանցային կառավարման և լաբորատոր կարողությունները:
Առկա խնդիրները քննարկվել են ՀՀ վարչապետի աշխատակազմում սույն թվականի սեպտեմբերի 11-ին տեղի ունեցած խորհրդակցության ժամանակ (արձանագրություն՝ N ՂԱ/18-2021), որտեղ ի թիվս այլ հարցերի որոշվել է, որ դրանք պետք է լուծել հիմնականում ընթացիկ տարվա խնայողությունների հաշվին:

1. Կարգավորման նպատակը. 
Նախագծով նախատեսվում է ՀՀ պետական բյուջեում կատարել վերաբաշխում՝ Վարչապետի աշխատակազմի և տեսչական մարմինների խնայողություններից առաջացած դրամային միջոցները հատկացնելով Տեսչական մարմինների բնականոն գործունեության համար անհրաժեշտ նյութական միջոցների ձեռքբերմանը՝ միաժամանակ հնարավորինս քիչ ծանրաբեռնելով 2022թ. բյուջետային հայտերը: 

1. Ակնկալվող արդյունքը. 
Նախագծի ընդունման արդյունքում Տեսչական մարմինները հիմնականում կապահովվեն անհրաժեշտ գույքով, մասնավորապես՝
· Նոր ստեղծված հաստիքների համար կապահովվեն աշխատանքային բավարար պայմաններ, այդ թվում սեղան, աթոռ, համակարգիչ, թպիչ սարք և այլն,
· Առողջապահական և աշխատանքի տեսչական մարմնի սահմանային հսկողություն իրականացնող ստորաբաժանումները կզինվեն ստացիոնար ջերմաչափերով,
· Կլուծվեն Քաղաքաշինության, տեխնիկական և հրդեհային անվտանգության տեսչական մարմնի աշխատակիցների սահմանային կետեր տեղափոխման և աշխատասենյակների կահավորման խնդիրները,
· «Մեկ կանգառ, մեկ պատուհան» նոր համակարգի գործարկմամբ պայմանավորված Սննդամթերքի անվտանգության տեսչական մարմնի աշխատակիցները կապահովվեն համակարգիչներով, բազմաֆունկցիոնալ տպիչ սարքերով, համակարգչային այլ օժանդակ նյութերով ու տեխնիկայով,
· Շուկայի վերահսկողության տեսչական մարմնի նորաստեղծ ստորաբաժանումները կապահովվեն գրասենյակային և համակարգչային գույքով,
· Կբարձրանան չափագիտական և գեոդեզիական վերահսկողությունների արդյունավետությունը,
· Ժամանակակից սարքավորումներով կվերազինվի Բնապահպանության և ընդերքի տեսչական մարմնի լաբորատորիան, ինչի շնորհիվ ավելի ճշգրիտ կդառնան մթնոլորտային օդի և ջրերի օգտագործման հետ կապված չափումները,
· Կթարմացվեն Բնապահպանության և ընդերքի տեսչական մարմնի և Սննդամթերքի անվտանգության տեսչական մարմնի հնամաշ ավտոպարկերը, ամենագնացները հնարավորություն կտան ավելի արդյունավետ պայքարել ծառահատումների և որսագողության դեմ։


1.  Նախագծի մշակման գործընթացում ներգրավված ինստիտուտները և անձիք. 
Նախագիծը մշակվել է ՀՀ վարչապետի աշխատակազմի կողմից:

1. ՀՀ պետական բյուջեով հաստատված համապատասխան ծրագրից նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտության մասին.
 Նախագծով առաջարկվող վերաբաշխման արդյունքում այդ գումարի չափով ֆինանսական միջոցների վերականգնման անհրաժեշտությունը բացակայում է:


1. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
 Նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախuերի և եկամուտների էական ավելացում կամ նվազեցում չի նախատեսվում:

